
Efni: Frumvarp til laga um búfjárhald, 141. löggjafarþing, þskj. 315 - 282. mál

Frumvarpið barst Bændasamtökum Íslands til umsagnar með tölvubréfi frá nefndasviði 
Alþingis, dags. 6. nóvember 2012. Bændasamtökin vilja benda á að tveggja vikna 
umsagnarfrestur um jafn mikilvægt mál og hér er um að ræða, er of stuttur. Mikilvægt er að 
vanda til verka við lagasetningu af þessu tagi og í því felst að kynna frumvarpið sem og að 
veita rúman frest til umsagnar svo mögulegt megi reynast að það fái umfjöllun t.d. í 
félagskerfi bænda.

Samkvæmt 5. mgr. 9. gr. frumvarpsins verður Matvælastofnun heimilt að fara árlega í skoðun 
til allra umráðamanna búfjár til að sannreyna upplýsingagjöf skv. 2. mgr., verði frumvarpið að 
lögum í óbreyttri mynd. Í frumvarpi til laga um dýravelferð sem unnið er að er lagt til að 
eftirlit með dýravelferð verði í höndum Matvælastofnunar og eftir þá breytingu yrði umfang 
búfjáreftirlitsins takmarkað við upplýsingaöflun um fjölda búfjár auk eftirlits með 
merkingum. Í þessu frumvarpi til laga um dýravelferð er lagt til að vorskoðun 
búfjáreftirlitsmanna, sbr. 1. mgr. 12. gr. núgildandi laga um búfjárhald nr. 103/2002, verði 
aflögð, sbr. 1. mgr. 12. gr. en þar segir að öll leyfisskyld starfsemi skuli háð reglulegu 
opinberu eftirliti af hálfu Matvælastofnunar. Umfang og tíðni eftirlitsins skuli byggt á 
áhættuflokkun. Samkvæmt þessu er hin hefðbundna árlega vorskoðun búfjáreftirlitsmanna 
lögð af, en ekki er til þess vitað að hún hafi verið vandkvæðum bundin heldur þvert á móti 
hafi hún reynst vel. Í frumvarpi til laga um dýravelferð er gert ráð fyrir að ráðherra útfæri 
frekari reglur um tíðni eftirlits og framkvæmd þess. Bændasamtökin leggja áherslu á að 
upplýst verði um með hvaða hætti eftirlitið verður og hvaða áhrif umrædd áhættuflokkun 
hefur á umfang og tíðni skoðana frá því sem nú er. Þau telja reyndar varhugavert að leggja 
niður reglubundna árlega skoðun hjá búfjáreigendum.

Í 6. mgr. 9. gr. frumvarpsins er gert ráð fyrir að Matvælastofnun og Hagstofu Íslands verði 
heimilt að nota upplýsingar úr skýrslum en öðrum opinberum aðilum verði heimilt að nota 
upplýsingar úr þeim að fengnu leyfi Matvælastofnunar. Bændasamtökin leggja mikla áherslu

á að þeim verði veitt sérstök heimild til þess að nota upplýsingar úr skýrslunum vegna víðtæks 
hlutverks þeirra, m.a. við leiðbeiningar í landbúnaði. Eða að öðrum kosti verði tekin af öll 
tvímæli um að Bændasamtökin geti fengið sérstaka heimild til þess að nota upplýsingar úr 
skýrslunum þar sem þau eru ekki opinber aðili.

Bændasamtökin gera athugasemd við 2. mgr. 11. gr. frumvarpsins. Verði frumvarpið að 
lögum í þessari mynd verður Matvælastofnun heimilt að fella niður opinberar greiðslur í 
landbúnaði sé stofnuninni meinaður aðgangur til talningar búfjár enda sé fjöldi gripa 
grundvöllur greiðslna. Bændasamtökin vilja í þessu samhengi benda á að þeim er ekki 
kunnugt um dæmi þess að það úrræði sem nú er í 15. gr. laga nr. 103/2002 um búfjárhald, hafi 
ekki reynst fullnægjandi. Bændasamtökin vilja því draga í efa að þörf sé á því að lögfesta 
þvingunarúrræði af þessu tagi.

